
 

 
 

ÅRSMELDING 2016 
 
 
Orkesteret Fossegrimen er eit regionalt symfoniorkester for Voss og 
grannekommunane, som vil arbeida for og utvikla orkestermusikk gjennom 
opplæring, motiverande aktivitetar og god organisering. 
 
Dette vil orkesteret nå ved å: 

  - vera eit aktivitetstilbod for interesserte musikarar, amatørar og 
     fagutdanna; 

  - arbeida for symfonisk musikk i det regionale musikk- og kultur- 
     livet, og samarbeida med einskildpersonar, kultur- 
     organisasjonar og andre institusjonar; 

  - bringa "levande" orkestermusikk ut til publikum i heile regionen 
     med regelmessige konsertar; 

  - ha eit nært samarbeid med musikkutdanningsinstitusjonar i   
    regionen og vera eit mål å arbeida mot for elevar her. 

2016 
ÅRSMØTET 
Orkesteret Fossegrimen sitt årsmøte vart halde i Voss kulturhus mandag 4. april 2016 i samband med ei 
orkesterøving.  
 
Styret si årsmelding for 2015 vart lagt fram for medlemene, drøfta og godkjent av årsmøtet. 
 
Den reviderte rekneskapen for 2015 viste eit samla overskot på kr. 77.596,- som vart ført mot 
eigenkapitalen. Orkesteret har pr. 31.12.15 ein negativ eigenkapital på kr. 127.084,- Rekneskapen vart lagt 
fram og godkjent av årsmøtet.  
 
Kontingent for 2016 vart fastsett til kr. 500,- pr. semester for vaksne, kr. 250,- pr. semester for 
studentar/skuleelevar (uendra frå i fjor). 
 
I tråd med vedtektene vart det gjort fylgjande val: 

Styreleiar vald for 1 år: Peder Ringdal. 
To styremedlemer valde for 2 år: Halvard Bjørgo og Bridget Penny. Dei to andre 
styremedlemene, Brynjulv Norheim og Knut Brunvoll, var ikkje på val. 
Tre varamedlemer til styret valde for 1 år: Christiane Wiemann Lid, Erling Tillung og Håkon 
Asheim. 
To ettersynsmenn valde for 1 år: Jostein Bøyum og Ann Merete Handegård. 
Tre medlemer til valnemnd valde for 1 år: Arne Andersen, Olav Dolve Afdal og Sara Davidson.  

 
Andre saker vart ikkje handsama på dette årsmøtet. 
 
STYRET 

Styret har i 2016 vore slik samansett: Peder Ringdal (leiar), Halvard Bjørgo (nestleiar), Brynjulv Norheim 
(kasserar), Knut Brunvoll (skrivar) og Bridget Penny (styremedlem). Varamedlemer har vore Christiane 
Wiemann Lid, Erling Tillung (noteforvaltar) og Håkon Asheim.  
 
I 2016 har styret hatt 7 styremøte og har handsama til saman 55 protokollførde saker. Viktige saker har - 
som tidlegare år - blitt tatt opp på øvingane for at medlemene skulle vera informerte. 
 
Styret har eit eige arbeidsutval med leiar, nestleiar, kasserar. I 2016 har dette utvalet hatt mange møte og 
drøftingar omkring økonomiske og praktiske spørsmål som gjeld orkesterdrifta.  
 
Andre oppgåver som styremedlemene i Fossegrimen har hatt i 2016: Halvard Bjørgo har vore 
styremedlem i Voss Musikkråd og er innvald i styret i Hordaland Musikkråd. Han har òg vore 
Fossegrimen sin representant i Kontaktutvalet for distriktsmusikarordninga og i Samarbeidsutvalet ved 
Voss kulturskule. Heller ikkje dette året har det vore møte i desse to utvala. Fossegrimen har sidan hausten 
2004 vore medarrangør av den årlege Osafestivalen siste helga i oktober. Brynjulv Norheim har heile tida 
vore orkesteret sin representant i festivalstyret. Bridget Penny har vore styremedlem i Voss kulturråd. 
 
ØKONOMIEN 
Fossegrimen sin økonomiske situasjon har i 2016 vore svært vanskeleg og krevjande etter at fast 
driftsstønad frå Hordaland fylkeskommune, som dei siste åra var på vel kr. 200.000,- og utgjorde om lag 
25% av orkesteret sine inntekter, heilt uventa fall bort av di det var stroke frå fylkesrådmannens 
budsjettforslag og vedteke av fylkestinget. Dette har medført mange møte og drøftingar med kommunale 
og fylkeskommunale politikarar og byråkratar. For å hjelpa på situasjonen løyvde Voss kommune 
heldigvis kr. 100.000,- i tillegg til det faste driftstilskotet på kr. 200.000,-. Sjølv med gåver frå ulike hald 
har det dette året ikkje vore mogeleg å driva orkesteret i økonomisk balanse trass i stram økonomistyring, 
og vi endar igjen opp med eit etter måten stort underskot slik den reviderte rekneskapen viser. Orkesteret 
sin økonomi set store krav til styret, som kontinuerleg arbeider med problemet. I tillegg til kommunale 
stønader får orkesteret god støtte frå næringslivet på Voss gjennom sponsoravtalar, gåver og ved 
annonseteikning i årsprogramheftet. I oktober 2013 gjorde vi avtale med Voss Sparebank om at banken 

skal vera Fossegrimen sin hovudsponsor for perioden 2014-2016, ein avtale som hausten 2016 vart
prolongert for nye tre år (2017-2018-2019). Voss Rekneskapslag har ført rekneskapen vår. Utanom
kostnadene med rekneskapsføringa har orkesteret vore drive mest utan administrasjonskostnader.

DIGITALE INFORMASJONSKANALAR

Orkesteret Fossegrimen si heimeside på Internett: http://www.fossegrimen.no vart etablertog sett i drift i
mars 2009 gjennom Hardanger IT&Web Kjartan Haugen, som også har vore til god hjelp seinare. I2016
var dettilsaman1412vitjingar på sida, om lag som tidlegare år. I 2011 vart katalogen tilFossegrimen sitt
notearkiv lagt inn på heimesida, og her kan medlemene gå inn og sjå kva orkesteret har av notar.
Opplysningarom dei ulike musikkverka, som t. d. instrumentsamansetjing, tid og stadfor framføringar og
evt. med kva solistar, er tatt med her. Fossegrimen har sidan 2011 òg hatt si eiga Facebook-side, som
Bridget Penny tek seg av. Her er informasjon om orkesteret si verksemd, og sida er meint å skapa
merksemd kring orkesteret sine konsertar. Denfungerer òg som kanal for tilbakemelding frå publikum.
Ved årsslutt har sida om lag 220 fylgjarar.

ORKESTERØVINGANE

Fossegrimen har i 2016 hatt øvingane sine i Kultursalen i Voss kulturhus. Likeeins har gruppeøvingane
vore haldne i kulturhuset. Fast øvingsdag har som før vore mandagarkl. 18-21 med servering (kjøp) av
kaffi, te, saft og ferdigsteikte vafler i pausane –til stor glede for alle i orkesteret. I tillegg har det vore
nokre ekstraøvingar.

INSTRUMENT –NOTAR –UTSTYR

Fossegrimen har pr. 31.12.16i si eiga:
2 fiolinar m/kasser. 4 fiolinbogar i eiga kasse. 1 dobbelt fiolinkasse. 1 bratsj m/boge og kasse. 3 celloar
alle med trekk, 2 av dei med bogar. 1 kontrabass m/boge og trekk. 1 obo. 1 A-klarinett. 3 waldhorn(eitt
vart innkjøptbrukt hausten 2016, gåve frå Sparebankstiftinga Hardanger). 2 pauker(26’ & 29’) med trekk.
1 Gran Cassa med trekk og stativ. 1 triangel. 1 bekken med stativ. Ulike slagverksklubberog -utstyr.
I tillegg eig orkesteret 2 oboar, 1 A-klarinett, 1 fagott, 3 waldhorn og 2 pauker - alt av høg alderog ikkje
brukbare.

I notearkivet vårt er det pr. 31.12.16tilsaman 822titlar, mangenye verk er komne til i 2016. I tillegg har
orkesteret ei samlingmed84 studiepartitur av ulike orkesterverk.

Anna utstyr i orkesteret si eiga: 42 notestativ med 6 tilhøyrande kasser for lagring. 50 samanleggbare
notestativmed 2 tilhøyrande aluminiumskasser for lagring. 33 større notestativ med 33 tilhøyrande brett.
40 batteridrivne LED-lampar til note-stativ. 47 enkle lampar med straumkablar til notestativ. 3
dirigentpultar. 2 lampar til dirigentpult. 2 dirigentpodium. 1 solistpodium. 4 høge krakkar. 7 dagslys-
lampar. Div. elektriske kablar og kontaktar. 86 aluminiumsbein av ulike lengder til scene-element(12 stk
à 59cm, 62 stk à 25cm, 12 stk à 21cm). 1 stor presenning. 1 kopimaskin, type Ricoh Aficio MP1600.

Fossegrimen har sidan 01.01.06 leigd rom i kjellarhøgda i Vangsgt. 42 for lagring av instrument, notar og
div. utstyr.

REKRUTTERING

Rekrutteringa til orkesteret har heller ikkje i 2016vore tilfredstillande. Talet på musikarar i orkesteret har
vore ganske stabilt, og som tidlegare år har nokre nye kome til medan andre har slutta. Men tilsiget av
yngre musikarar som skal driva orkesteret vidare er framleis urovekkjande lågt. Det er serleg trong for
strykarar, men også blåsarar. Rekrutteringa er heilt avgjerande for at Fossegrimen skal ha ei framtid.
Mangel på faste musikarar gjer at vi må leiga inn ekstramusikarar til konsertane våre for at vi skal halda
eit tilfredstillande kvalitetsnivå, noko som igjen medfører vesentlege meirkostnader for orkesteret.

UNGDOMAR I ORKESTERET

Som tidlegare år har vi også i 2016 hatt med nokre unge musikarar i Fossegrimen, kulturskuleelevar og
elevar ved Musikklina på Voss gymnas. Men vi skulle gjerne sett at fleire unge kom fastmed i orkesteret.
Eit oversyn viser at vel20 musikarar under 26 år har vore med på eitt eller fleire prosjekt dette året, noko
som tilsvarar om lagt ¼av alle dei medverkande musikarane i orkesteret.

ÆRESMEDLEMER 

Orkesteret Fossegrimen har gjennom tidene utnemnd fem æresmedlemer: Leiv Gjerskvål, Johannes 
Hellene, Sigurd Petersen, Olav Berge og Gaute Sandvik. Nye æresmedlemer er ikkje utnemnde i 2016. 
 
DIRIGENTEN 

Dagfinn Rohde har også i 2016 hatt ei stø og trygg hand med Fossegrimen si musikalske utvikling. Han 
har vore fast dirigent og kunstnarleg leiar for orkesteret samanhengande sidan hausten 1991.  Ved årsslutt 
er han såleis i sin 26. sesong her, og han har dirigert orkesteret på tilsaman 178 konsertar og andre 
tilstellingar. Av dei 8 faste dirigentane Fossegrimen har hatt gjennom si snart 100-årige historie er han den 
som har vore lengst. I desse vel 25 åra har han gjort eit stort arbeid for å heva det musikalske nivået til 
orkesteret, og dei pedagogiske evnene hans er framifrå. Vi er svært heldige som har han som vår faste 
dirigent. Øvingane er trivelege og utviklande med fin balanse mellom alvor og skjemt, og under den 
dugande musikalske leiinga hans har orkesteret også i 2016 gjennomført store og krevjande oppgåver med 
vellukka resultat. 
 
GRUPPELEIARAR  

I 2016 har Orkesteret Fossegrimen hatt desse gruppeleiarane: 

 Konsertmeistar:  *Helga Hjetland 
 2. violin:  Knut Brunvoll 
 Bratsj:   Eugenio Meneghel 
 Cello:   *Gunn-Berit Kleiveland 
 Treblåsarar:  *Øystein Haga 
 Messingblåsarar:  
 
Det er særs viktig for orkesteret at det er dugande og inspirerande musikarar som kan ta ansvaret for 
instruksjon og leiing av alle dei gruppene som er nemnde ovanfor. Distriktsmusikarane (merkte med *) er 
viktige i denne samanhengen, og arbeidet i Fossegrimen utgjer omlag 20% av kvar av stillingane deira. 
 
MUSIKARAR 
I 2016 har Orkesteret Fossegrimen hatt desse musikarane: 

Fiolin:   Helga Hjetland    Brynjulv Norheim 
   Zhou Hui-lin    Sara Davidson    
  Håkon Asheim    Wiebke Lüders 

Eila Fjose    Sergio Manzetti    
   Knut Brunvoll       

Bratsj:   Eugenio Meneghel   Amir Hesham Balali Alsofi 

Cello:   Gunn-Berit Kleiveland   Christiane Lid 
   Svein Fostås    Andrea Jasper 
   Friedemann Erchinger     

Kontrabass:  Peter Palotai 

Fløyte:   Øystein Haga    Oda Nysæter    
Ann Merete Handegård  

Klarinett:  Halvard Bjørgo    Randi Farestveit Eikefjord  

 

Fagott:   Erling Tillung    Peder Ringdal 

Waldhorn:  Arne Andersen    Ingrid Sælensminde (H2016)  

Trompet:  Olav Dolve Afdal   Jostein Bøyum   

Trombone:  Tove Haukås Fosse   Arne Fossberg    
   Frank B. Klebo        

Pauker/slagverk: Bridget Penny     

Cembalo/klaver/synthesizer: Astrid Gjestvang (V2016)      

I tillegg har desse musikarane vore med på einskildprosjekt:  

Edyta Bryk (1. fiolin)   Kristoffer Fløtberget (2. fiolin) 
Linda Rea-Herland (1. & 2. fiolin) Mari Persen (2. fiolin)  
Elzbieta Stordal (1. fiolin)  Olav Stordal (2. fiolin)  

 Eila Fjose (1. fiolin)   Mattias Sønnesyn Olsen (2. fiolin) 
Aliya Al-mimi (1. fiolin)  Margrethe Lid (2. fiolin) 
Nina Trana (1. fiolin)   Halvor Sommerfelt (2. fiolin) 
Sylwia Harasiuk (2. fiolin)   
Terje Torgersen (bratsj)   Christine Schneider (bratsj) 
Michelle Sommerfelt (bratsj)       

Hilvi Fjose (fløyte)   Johanna Lid (fløyte) 
Svein Olav Sandvik (obo)  Florian Geyer (obo) 
Jeffrey Marquardt (fagott)   

Truls Tønnessen (waldhorn)  Tone Berntsen (waldhorn)  

Marius Fevang Thorstensen (trompet)  Trond Remme (trompet) 
Børge Styve (trompet)   Arild Hellesøy (trompet) 

 Åslaug Styve (kornett)   Ingrid Vethe Styve (kornett) 
Hilde Vethe Styve (trombone)  Øystein Dahl (tuba) 

Ivar Kolve (slagverk)    Vidar Vangen (slagverk) 
Steinar Røthe (slagverk) 

Lars Hammersland (synthesizer)  Nina Mork Brunvoll (klaver) 
 
SOLISTAR 
Desse har vore solistar med Orkesteret Fossegrimen i 2016: 

 Helga Hjetland – fiolin (16.01.) 
 Ann Merete Handegård – fløyte (16.01.) 
 Øystein Haga – fløyte (16.01., 13.03.) 
 Mari Persen – fiolin (13.03., 22.10.) 
 Asle Haaland – vokal (05.06., 23.10.) 

Styrk Opheim – vokal (05.06., 23.10.) 
 Michelle Erika Grewal Sommerfelt – bratsj (03.12., 04.12.) 
 Mari Bryn – sopran (03.12., 04.12.) 
 Lars Ragnvaldsen – baryton (03.12., 04.12.) 
 
ANDRE MEDVERKANDE  
I tillegg har desse medverka på konsertar i 2016: 

 Voss Spelemannslag (16.01.) 
 Elevar frå Voss kulturskule (13.03., 05.06., 23.10., 04.12.)  
 Peder Ringdal – konferansier (13.03.) 
 Bandet ”Shades of Blues” – (05.06., 23.10.) 
 Gymnaskoret – (23.10.) Korinstruksjon: Elise Varne, Nina Mork Brunvoll.  
 Fossegrimens prosjektkor 2016 – (03.12., 04.12.) Korinstruksjon: Lars Ragnvaldsen. 
 
DIRIGENTAR 
På konsertane i 2016 har Fossegrimen vore dirigert av: 

 Dagfinn Rohde  
 
KONSERTAR 

Orkesteret Fossegrimen har i 2016 spelt offentleg desse gongene: 

Laurdag 16.01.: Medv. på 5-års jubiléumskonsert for Voss kulturhus. 
Søndag 13.03.: Voss kulturhus – orkesterkonsert. 

Søndag 05.06.: Voss kulturhus – orkesterkonsert med bandet ”Shades of Blues”. 
Laurdag 22.10.: Gamlekinoen, Voss – medv. på 100-årsfesten for Voss gymnas.  
Søndag 23.10.:  Voss kulturhus – orkesterkonsert med bandet ”Shades of Blues” (avslut- 
  ning på 100-års jubiléet for Voss gymnas). 
Laurdag 03.12.: Dale kyrkje, Dalekvam – Orkesterkonsert med solistar og Fossegrimens  
 prosjektkor 2016.  
Søndag 04.12.: Nain, Voss – Orkesterkonsert med solistar og Fossegrimens prosjektkor  
 2016. 

 
ÅRET  2016 
Voss kulturhus vart opna i januar 2011, og dette 5-års jubiléet vart markert med ulike tilstellingar, m. a. 
med ein stor jubiléumskonsert med mange ulike aktørar og innslag laurdag 16. januar i Kultursalen. 
Fossegrimen saman med Voss Spelemannslag framførte igjen Øivind Westbys Skjervheim 
Jubileumsmedley, og Helga Hjetland, Ann Merete Handegård og Øystein Haga var solistar i Presto-satsen 
frå Brandenburgkonsert nr. 4 i G-dur Johann Sebastian Bach.  

 
Musikkvalet på den årvisse vinterkonserten i mars månad har vanlegvis vore meir i den tradisjonelt 
klassiske sjangeren, og i år hadde vi vald eit program med musikk av franske komponistar. Konserten 
byrja med ouverturen til Francois Boieldieu sin opera Kalifen i Bagdad. Fiolinisten Mari Persen har vore 
solist med oss fleire gonger tidlegare, og denne gongen gav ho ei overtydande framføring av stykket Après 
un Rève av Gabriel Fauré. Etter å ha vore i elden både før og etter jol fekk Øystein Haga endå ei 
solistutfordring, nå med Cécile Chaminade sin Concertino for fløyte og orkester, ei oppgåve han løyste 
med glans. Resten av programmet var rein orkestermusikk, der elevar i Voss kulturskule var med og spelte 
i fleire av stykka. Georges Bizet sin musikk frå operaen Carmen er sett saman til fleire orkestersuiter, og 
vi framførte den første av desse suitene. Av same komponisten spelte vi også to satsar frå Suite 
l’Arlesienne nr. 2. Claude Debussy var representert med den kjende Clair de Lune i eit arrangement for 
orkester, og av Maurice Ravel hadde vi vald stykket Pavane pour une infante défunte. Konserten vart 
avslutta med den friske og festlege marsjen frå operaen Faust si fordøming av Hector Berlioz. Igjen eit vel 
gjennomført konsertprogram, og i avisa Hordaland kunne vi lesa m. a. at under Dagfinn Rohde si leiing 
framviste orkesteret ”stor vitalitet … og med ei framoverlent haldning, med punktlegheit og driv i 
framføringane”.  

 
Halldor Krogh er fødd og oppvaksen på Voss og spelte i si tid fløyte i Fossegrimen. Han er i dag professor 
i filmmusikk ved Høgskolen i Lillehammer og musikkprodusent i NRK, der han har arbeidd mykje med 
Kringkastingsorkesteret (KORK). Som svært musikkinteressert tenåring skipa han og Arne Akselberg 
saman med fleire andre i 1964 rocke-bandet Shades of Blues. Dei vart etter kvart svært populære og fram 
til 1972 turnerte dei rundt på heile Vestlandet og hadde over 400 speleoppdrag. Etter nærare 20 års kvild 
oppstod bandet på nytt rundt 1990 med stort sett dei same musikarane som tidlegare, og dei har vore 
aktive sidan. Med i bandet nå er Halldor Krogh, Asle Haaland, Ole Johan Gjøstein, Styrk Opheim, Steinar 
Røthe og Lars Hammersland. Førespurnaden om eit samarbeid med Fossegrimen kom frå bandet, og dette 
ville vi sjølvsagt vera med på. Halldor fann fram kjende låtar av Los Bravos, Procol Harum, Moody Blues, 
Eddie Floyd, Fleetwood Mac, Rare Bird og Lennon/McCartney, og desse arrangerte han for Shades of 
Blues og Fossegrimen. Prosjektet Shades of Fossegrimen, som vart framført søndag 5. juni med Asle 
Haaland og Styrk Opheim som vokalistar og med Halldor Krogh som gitarvirtuos saman med resten av 
bandet, vart ein av dei heilt store konsertkveldane i Fossegrimen si lange historie. Ein fullsett Kultursal 
fekk servert nostalgisk rock, soul og blues i elegante og fengjande tilskipingar, eit overtydande prov på at 
desse ulike musikkformene så absolutt kan kombinerast med symfoniorkesteret. Då Øivind Westby sitt 
arrangement av Beatles-låtar til slutt tona ut, ville applausen ingen ende ta. ”Musikkfest for hippie-
generasjonen” slo avisa Hordaland fast. Mange klemmar, mykje vellæte og ros til bandet, til orkesteret og 
til dirigenten Dagfinn Rohde frå eit entusiastisk og takksamt publikum.  
 
Voss gymnas (tidl. Voss off. Landsgymnas) kunne i haust feira 100-års jubileum ettersom skulen kom i 
gang i august 1916. Orkesteret vårt er på mange måtar eit produkt av verksemda ved denne skulen, lektor 
Erik Eggen var lektor på gymnaset, det var han som som skipa Fossegrimen i 1917 og han var dirigent dei 
første 15 åra eller så. Mange elevar og lærarar ved skulen har gjennom åra vore aktive og trugne musikarar 
i orkesteret. Det var derfor naturleg at Fossegrimen var med og markerte dette jubileet med konsert søndag 
22. oktober i Voss kulturhus, og etter mange oppfordringar valde vi å ta om att prosjektet med Shades of 
Blues. Musikarane i bandet og mange av orkestermusikarane  har eit nært tilhøve til skulen, og det var 
difor gildt å vera ein del av denne feiringa. Repertoaret var stort sett det same som på konserten i juni, 
men nå var også Gymnaskoret med i ”Nights in white Satin” av Justin Hayward og i Beatles-låten ”All 
you need is Love”. Ei verdig og fin avslutning på ei spanande og innhaldsrik jubileumsveke for Voss 

gymnas. Kvelden i førevegen var det stor 100-årsfest i Gamlekinoen med mange ulike aktørar og innslag, 
der også 16-17 musikarar frå Fossegrimen under leiing av Dagfinn Rohde for høvet hadde gjenoppliva det 
gamle gymnas-orkesteret Veslefrikk. Med Mari Persen som solist i ”Czardas” av Vittorio Monti gjorde dei 
stor lukke.    
 
Til den tradisjonelle førjolskonserten valde vi også i år eit program med ariar og korsatsar frå dei ulike 
korprosjekta vi har hatt gjennom åra i tillegg til nye verk. Lars Ragnvaldsen hadde funne fram høvelege 
korsatsar, som Fossegrimens prosjektkor 2016 byrja innstuderinga av under hans leiing tidleg på hausten. 
Rundt rekna 50 songarar var med i koret. Laurdag 3. desember vart programmet framført i Dale kyrkje og 
dagen etter i Nain på Voss. Først på programmet stod korsatsen ”Panis Angelicus” av Cesar Franck før vi 
fekk høyra 10 år gamle Michelle Erika Grewal Sommerfelt frå Bergen si imponerande framføring av 3. og 
4. satsen i Telemann sin bratsjkonsert. Deretter gav sopransolisten Mari Bryn ei inderlig tolking av Franz 
Schuberts ”Ave Maria”. Vakkert og overtydande var også tolkinga hennar av arien ”Jerusalem, 
Jerusalem!” frå Mendelssohns oratorium Paulus, og saman med koret framførte ho den kjende ”Laudate 
Dominum” av Mozart. Lars Ragnvaldsen var solist i korsatsen ”Ich danke dir, Herr” frå Mendelssohns 
Paulus, likeeins saman med Mari Bryn og koret i ”Agnus Dei”-satsen i Puccinis Messa di Gloria. Koret 
kom til sin fulle rett i ein sats frå kvar av Cherubini og Mozart sine rekviem. ”Hallelujah”-satsen frå 
Händels Messias og ”Gloria”-satsen frå Puccinis Messa di Gloria var også med. Størst lukke gjorde nok 
den festlege åpningssatsen i Johann Sebastian Bach sitt Joleoratorium ”Jauchzet, froh locket!” med flotte 
trompetfanfarar. Konsertane vart avslutta med allsong med orkesterfylgje til Rudolf Zwartjes sitt 
arrangement av jolesongane ”Det hev ei rosa sprunge”, ”Eg synger jolekvad” og ”Fager er jordi”. Dagfinn 
Rohde leia som vanleg det heile med trygg og sikker hand, og solistar, kor og orkester fekk langvarig og 
varm applaus. ”Skikkeleg honnør til Fossegrimen og koret for kreativ nytenking ved årets førjolskonsert, 
Ein treng ikkje gå over bekken etter vatn!” kom fram i eit lesarinnlegg i avisa Hordaland. I pausen fekk 
Voss Spelemannslag overrekt Voss Kommune sin kulturpris for 2016 av leiar for Miljø- og kulturutvalet 
Vidar Skeie.   
 
Orkesteret Fossegrimen har i 2016 hatt endå eit aktivt år. Vi har gjennomført fire ulike konsertprogram 
med til dels krevjande musikk fordelt på 5 framføringar i Vaksdal og Voss kommunar. I tillegg har 
orkesteret heilt eller delvis vore med og spelt på to jubileumsmarkeringar, for Voss kulturhus og for Voss 
gymnas. Dei ulike konsertprosjekta har som tidlegare år halde eit høgt musikalsk nivå, og 
publikumsinteressa har også dette året vist ein auke med rundt 170 tilhøyrarar på kvar konsert, til saman 
rundt 850 personar i 2015. Sjølv om dette talet er oppløftande, så har vi sjølvsagt som mål å auka 
publikumstalet endå meir. I ei tid med ei mengd ulike tilbod er det ei stor utfordring for orkesteret å få 
fleire til å koma og høyra på det vi har å by på. Men Fossegrimen sitt omdøme er godt, og det er gledeleg 
å sjå at det trass i alt er så mange nyttar høvet til å oppleva ”levande” orkestermusikk.  
 
Brynjulf Styve, Fossegrimen sin 1. trombonist i nesten 30 år, døydde 26. april vel 66 år gamal etter å ha 
vore sjuk ei tid. Med dette hadde orkesteret lidd eit stort tap. Som gruppeleiar for messingblåsarane var det 
ikkje minst takka han at denne seksjonen heldt eit høgt teknisk og musikalsk nivå. Han leia tal-lause 
gruppe-prøver med messingblåsarane, og då kom dei solide kunnskapane og den lange røynsla hans som 
korpsdirigent til god nytte. Han fann alltid løysingar når vanskane melde seg, han var grundig og sette 
krav, krav som han formidla på ein lun og venleg måte slik at alle vart inspirerte til å yta sitt beste. 
 
Jon Gjerdåker, som spelte bratsj i orkesteret i 30 år fram til 2012, døydde 24. september i ein alder av 83 
år. Han hadde alltid drøymt om å sitja midt inne i eit orkester og oppleva musikken ”innafrå”, og då det i 
Fossegrimen ei tid var stor trong for bratsjistar melde han seg, sjølv om han ikkje hadde spelt 
strykeinstrument før. Bratsjspelet fekk han etter kvart taket på, men også på andre område var han viktig 
for orkesterverksemda. I 11 år var han med i orkesteret sitt styre, der han spelte ei sentral rolle, ikkje minst 
galt å peika ut kursen for orkesterverksemda vidare framover. Etter at han gjekk ut av styret var han i ein 
10-års periode ein av orkesteret sine to revisorar. 
 
William Kristiansen døydde 6. oktober nesten 97 år gamal. Han kom med i Fossegrimen første gongen alt 
i 1962, då på trompet. Men seinare gjekk han over til waldhorn, som han spelte fast fram til han slutta 
våren 1991. I mest 10 år var han Fossegrimen sin vararepresentant i styret for Voss Musikkfond. Etter at 
han slutta som aktiv musikar fylgde han interessert med i verksemda til Fossegrimen, og han gjorde video-
opptak av fleire av konsertane våre.  
 
Vi lyser fred over Brynjulf Styve, Jon Gjerdåker og William Kristiansen sine minne. 
 
Musikarane i Fossegrimen er trugne og støttar heilhjarta opp om verksemda. Mange har vore aktive i fleire 
ti-år. Men gjennomsnittsalderen til medlemene er stigande, og rekrutteringa til orkesteret er ikkje 

tilfredstillande, vi skulle gjerne hatt med mange fleire yngre musikarar. Nye, yngre krefter er sjølvsagt 
naudsynte for at orkesteret skal kunna halda fram med verksemda si. Interessa og engasjementet som den 
einskilde orkestermusikaren har er den viktigaste føresetnaden for at vi kan halda liv i eit orkester som 
Fossegrimen. Mange av medlemene har ein lang og krevjande arbeidsdag bak seg når dei kjem på øving, 
men samspelet i den store gruppa er inspirerande og givande, og ofte er ein meir opplagd etter ei øving 
enn på førehand. Medverknad i Fossegrimen er eit fellesprosjekt, eit særeige høve til samarbeid med 
likesinna. Her er ingen konkurranse musikarane imellom, kvar einskild bidrar med sitt etter beste evne, og 
alle er viktige for heilskapen. Effektive øvingar under dugande og trygg leiing er avgjerande for at 
Fossegrimen skal halda eit tilfredstillande nivå og utvikla seg vidare - utan dirigenten og gruppeleiarane 
hadde vi ikkje nådd dei musikalske måla vi har sett oss. Dei får oss amatørar til å oppleva meistring og 
glede ved saman å framføra fin musikk, sjølv om notane ved første gjennomspeling ser nærmast 
uoverstigeleg vanskelege ut. Utan denne iveren og viljen til "å lyfta i flokk" hadde ikkje Fossegrimen 
fungert som eit regionalt symfoniorkester, og kvar einskild av oss hadde ikkje fått oppleva den gleda det 
er å spela i eit stort orkester, gleda ved å oppleva orkestermusikk "frå innsida". 
 
2016 var, trass i store og uventa økonomiske vanskar, musikalsk sett eit godt år for Orkesteret 
Fossegrimen, og med regelbundne konsertar held det fast ved profilen som det regionale 
symfoniorkesteret det ynskjer å vera. 
 
 
Voss, den 8. mars 2017 
 

Peder Ringdal   Halvard Bjørgo   Brynjulv Norheim 
 
  Knut Brunvoll   Bridget Penny 

